
Razmatranje Informacije o stanju i dešavanjima u Općini Velika Kladuša 
 
Gospodo predsjedavajući, cijenjeni kolegice i kolege, uvaženi gosti i predstavnici 
medija, 
pozdravljam i podržavam ovakvu javnu Informaciju o stanju i dešavanjima u Općini 
Velika Kladuša, jer su građani i javnost prilično zbunjeni sa oprečnim stavovima koje 
o stanju u Općini i opstrukcijama rada Općinskog vijeća vide i čuju iz medija, na 
društvenim mrežama ili iz priča i doživljaja pojedinih vijećnika i predstavnika Organa 
Uprave u Općini. 
Građanima i javnosti u Velikoj Kladuši se više od 9 mjeseci pokušava nametnuti priča 
kako je 12 vijećnika više od 15, kako je crno u stvari bijelo, kako je sve pozitivno i 
korisno u Općini rezultat načelnika, a sve štetno, destruktivno i negativnom rezultat 
Općinskog vijeća, kako su građani Velike Kladuše izabrali Općinskog Načelnika da 
bude apsolutni gospodar Velike Kladuše i drugo. 
Velika Kladuša je godinama pretvorena u jednu kolektivnu ludnicu u kojoj su Općina, 
budžet i javni resursi oteti od građana i stavljeni u službu interesa aktuelnog 
načelnika, njegove porodice i njegove stranke. 
Svjesni smo mi da njima nova parlamentarna većina od 15 vijećnika i prekid ove 
interesne i hajdučke idile nikako ne odgovara i da će oni koristiti sva dozvoljena i ne 
dozvoljena sredstva da što duže zadrže gospodarenje budžetom, javnim uticajem i 
javnim resursima, jer to je njihov stil života i stil vladanja koji su godinama gradili i 
koji jedino poznaju. 
Moram priznati da im to suviše dugo polazi za rukom i oni se ne obaziru i ne sekiraju 
što Kladuša, iz dana u dan, sve više tone i zaostaje za drugima, što Kladuščani 
bukvalno bježe iz svoje Općine, što Kladušu široko zaobilaze investitori, što je 
Kladuša podijeljena, opljačkana, izolirana i ponižena. 
Oni već dugo grade svoju odstupnicu iz Općine i Velike Kladuše, ali to, pred očima 
svih nas, rade na teret budžeta i javnih resursa Kladuše i na grbači građana Kladuše. 
Puno puta sam od ideologa ovih opstrukcija, obmana građana i tvorca ovakvog stila 
vladanja čuo kako on najbolje funkcionira i najbolje se snalazi u vanrednim 
prilikama. 
Naravno, to je i razumljivo za takve vladare, jer u vanrednim prilikama je malo 
zakona i za njih je bezzakonje raj ovozemaljski. 
Ono što ja nikako ne mogu razumjeti je tolika indolentnost i anemičnost policije, 
pravosuđa i viših organa vlasti u BiH, kojima su ove opstrukcije rada Općinskog 
vijeća i dešavanja u Velikoj Kladuši, kao neki trening koji se dešava tamo negdje, a ne 
u našoj Kladuši, našem Kantonu i našoj državi. 
Ove institucije su morale bolje štititi zakon i interese građana, brže reagirati i biti u 
službi građana, a ne u službi onih koji su malo stvari u životu uradili poštujući zakone 
države i pravila parlamentarne demokratije. 
Ovako, stiče se utisak kao da je neko prizivao i da mu je stalo da se nova 
parlamentarna većina u Općinskom vijeću, umjesto donošenja važnih odluka, 
planova i strategija, umjesto reprivatizacije Općine i stavljanja budžeta i javnih 
resursa Općine u funkciju napretka Općine i boljitka građana, bavi pečatom 
Općinskog vijeća, zamjenom ključeva i provalama u prostorije Općinskog vijeća, 
saopćenjima, demantima i pravdanjem pred građanima i javnosti.  
Vjerujem da se druge kolege, jednako kao i ja, svakodnevno susreću sa pitanjima 
građana: Šta će biti? Kad će biti? Kad će ovo završiti? Dokle ćete raditi u hodnicima? i 
drugo. 
U osnovi, sve se svodi na to da građani nemaju realne i vjerodostojne informacije i 
onda su njihove reakcije nerijetko u stilu: Šta Vi u takvom ambijentu realno možete 

učiniti? Kakav je Vaš uticaj ako radite po hodnicima? Vi ste nemoćni da nešto 
napravite, i slično. 
Zbog ovih pitanja i ovakvog ambijenta građani nas često i neopravdano stavljaju u isti 
koš sa onima koji godinama siluju demokratiju u Kladuši i kojima ništa nije sveto 
osim budžeta i njihovih ličnih, porodičnih i stranačkih interesa. 
Građani Velike Kladuše i javnost trebaju i moraju znati da je Velika Kladuša danas 
eklatantan primjer privatne Općine i oaza bahatosti, bezzakonja, korupcije, i Općine 
koja u svakom pogledu nazaduje i zaostaje za drugima. 
Građani i javnost moraju znati da sve i jedno Javno preduzeće i Javna ustanova danas 
imaju nezakonito imenovane privatne direktore i privatne Organe upravljanja koji 
kontrolišu i bez bilo kakvog javnog nadzora troše desetine miliona KM budžeta i 
javnog novca i tako siromaše Općinu i devalviraju njen ugled, javne resurse i 
ponižavaju njene građane. 
Ovi privatni i nezakonito imenovani direktori i Organi upravljanja u Javnim 
preduzećima i ustanovama godinama nikome ne polažu račune i ne podnose 
izvještaje nikome, osim glavnome Baji i njegovoj porodici. 
Javno pitam, trebamo li mi na sve ovo sjediti skrštenih ruku i ćutati, gledati sve to 
svojim očima i još aplaudirati takvom vladanju i javnoj hajdučiji u Kladuši? 
Unatoč neviđenim opstrukcijama, indolentnosti i sporosti policije, pravosuđa i viših 
nivoa vlasti, ova parlamentarna većina i svi dobronamjerni vijećnici i građani moraju 
slijediti i podržavati misiju rada u okvirima zakona, vraćanja Općinskog vijeća u 
funkciju interesa Općine i građana, zaustavljanja nazadovanja i zaostajanja Općine i 
stvaranje uslova da Velika Kladuša, kao ne tako davno, bude predvodnik i primjer u 
puno naprednih i nteresno korisnih stvari za Općinu i građane. 
Mislim da je ova Informacija, pored signiranih adresa treba biti upućena i Uredu 
Visokog predstavnika, Uredu EU u BiH, Transparensi Internešenelu i CIK-u BiH, jer 
su njihove ingerencije itekako vezane za opstrukcije rada Općinskog vijeća i 
događanja u Velikoj Kladuši. 
Velika je stvar što ova parlamentarna većina, niti u jednom svome potezu i koraku 
nije uradila ništa što nema uporište u zakonu i u osnovnim principima parlamentarne 
demokratije, u suprotnom, ja u tome sigurno ne bih sudjelovao. 
Lično, kao član ove Parlamentarne većine, nikada nisam imao ambicije da u cilju bilo 
kakve i bilo čije koristi ili političkih poena uradimo bilo šta nezakonito. Radi toga 
mislim da svi imamo pravo i obavezu da od nadležnih institucija i viših Organa vlasti 
tražimo brže reagiranje i više ozbiljnosti u svrhu zaštite zakonitosti, otklanjanja 
opstrukcija i blokade rada Općinskog vijeća i u svrhu pokretanja odgovornosti protiv 
odgovornih za to. 
Na kraju, po ko zna koji put moram upitati sve nas, a posebno građane Velike Kladuše 
dokle ćemo šutati i gledati kako nas pljačkaju, kako nas ponižavaju, kako nam nanose 
nepravdu, kako nam tjeraju djecu iz Kladuše i kako još smatraju da im za to trebamo 
aplaudirati. 
Da li višegodišnje uskraćivanje izdavanja urbanističkih dozvola, bahatost u isplati 
studentskih stipendija, stranačka udomljavanja i zapošljavanja, arčenje budžeta i 
javnog novca, zaostajanje Velike Kladuše u razvoju, izolacija Općine, neviđene 
manipulacije i silovanje temeljnih principa demokracije u Velikoj Kladuši zaslužuju 
naše ćutanje i posmatranje skrštenih ruku? Ako je to dobro i ako je to naša 
perspektiva, onda da nam je svima dragi Bog u pomoći. 
Dakle podržavam ovu Informaciju, iako smatram da je previše blago i diplomatski 
intonirana i smatram da treba biti poslana i na predložene adrese Međunarodne 
zajednice u BiH, a sve nas i one koji imaju povjerenja u ovu Parlamentarnu većinu 

pozivam na strpljenje, upornost i nastavak borbe protiv nesreće i elementarne 
nepogode koja nas je zadesila. 
Mi ćemo zajedno i sasvim sigurno ostvariti pobjedu u svojoj misiji, ali izgubljeno 
vrijeme na ove suvisle i bespotrebne stvari nikada nećemo moći vratiti i nadoknaditi, 
kao što nažalost nećemo moći vratiti kući one koji su zbog ovakvog stanja i događanja 
u Općini našli razlog više da odu iz Kladuše. 
Hvala lijepa na strpljenju. 
Velika Kladuša; 26.09.2023.godine 
 
Rifat Dolić, vijećnik DNZ BiH u Općinskom vijeću Velike Kladuše   
 


